
समूहको अन्तरघुलन

रामचन्द्र बराल 

परिचय 
विवाह प्रणाली सामाजिक सम्बन्धको निरन्तरता दिने परम्परागत जुक्ति हो । परिवार 
व्यवस्थापनका लागि देश, काल र परिस्थिति अनुसार विशिष्ट रणनीतिक उपायहरू 
विकसित हुँदै आइरहेका छन् । परिवार निर्माणका वैवाहिक रणनीतिक अभ्यासहरू मूलतः 
दुई प्रकारका छन् : “पोइला” प्रणाली र “जोइला” प्रणाली । लोग्नेको घरमा स्वास्नी जाने 
चलन पोइला प्रणाली हो भने जोइका घरमा ज्वाइ ँबस्ने चलनलाई जोइला प्रणाली भनिन्छ । 
कतिपयले पोइला विवाहलाई पितृसत्तात्मक प्रणाली र जोइला विवाहलाई मातृसत्तात्मक 
प्रणाली भनेर पनि अर्थ्याउँछन् । 

पितसृत्तात्मक प्रणाली बलियो भएको नेपाली समाजमा भने पोइला विवाह नै चल्तीमा 
छ । त्यसबारे धेरै अध्ययन पनि गरिएका छन् । नेपालको हिमाली समाजले पोइला विवाह 
र जोइला विवाहका दुवै अभ्यास स्वीकारेको छ । यद्यपि, त्यहाँ पनि पोइला विवाह नै 
बढी अभ्यासमा छ । हिमाली समाजमा प्रचलित घरज्वाइँ बस्ने वैवाहिक परिस्थिति पनि 
सामाजिक अध्ययनका लागि सान्दर्भिक विषय हो । तर त्यसबारे निकै कम अध्ययन 
भएका छन् । 

तिब्बती समुदायमा विवाहपछि दम्पती महिलाको माइतमा बस्ने (घरज्वाइँ बस्ने) 
अभ्यासलाई माक्पा र लोग्नेका घरमा श्रीमती लैजाने चलनलाई पाक्पा भन्ने गरिन्छ (शाह 
सन् १९०६ : ३) । यस लेखमा हिमाली समाजको माक्पा विवाह अर्थात् घरज्वाइँ बस्ने 
दाम्पत्य शैलीलाई अध्ययन र प्राज्ञिक बहसमा ल्याउने जमर्को गरिएको छ । यसका लागि 
गण्डकी प्रदेशको मनाङ उपत्यकामा २०७६ जेठको चौथो सातामा स्थलगत अध्ययन 
गरिएको थियो । त्यस अवसरमा समूहगत छलफलका साथै व्यक्तिगत अन्तर्वार्ताबाट 
जानकारी संकलन गरियो । त्यसपछि पनि ती सूचनादाताहरूसँग टेलिसंवाद गरी थप सूचना 
संकलन तथा तथ्य पुष्टि गरिएको थियो । साधारणतया हिमाली समाजमा घरज्वाइँ बस्ने 
माक्पा सजातीय हुने भए पनि मनाङ उपत्यकामा भेटिएका माक्पाहरू मनाङ बाहिरका 
विजातीय थिए । 

समाज अध्ययन १७ ः ९१–१०८, २०७९

अन्तरजातीय माक्पाहरूको दाम्पत्य परिस्थितिमा अन्तरघुलनका अभ्यासहरूलाई यो 
आलेखमा विवेचना गर्न खोजिएको छ । यस पछिको खण्डमा विवाह रणनीतिका सैद्धान्तिक 
आधारहरूबारे चर्चा छ । त्यसपछिको खण्डमा हिमालयको माक्पा प्रणालीमा मनाङको 
विशिष्टताको लेखाजोखा गरिएको छ । चौथो खण्डमा माक्पाहरूको संगठन र अन्तरघुलन 
रणनीतिबारे प्रकाश पार्न खोजिएको छ । अन्त्यमा निष्कर्ष प्रस्तुत गरिएको छ । 

हिमाली समाजको माक्पा विवाह रणनीति र सैद्धान्तिक आधार
विवाह साँस्कृत िक परिस्थितिको उपज हो कि यसमा सामाजिक परिस्थिति (नीति र 
सम्बन्ध) पनि जोडिएको हुन्छ भन्नेबारे निरन्तर बहस चलिरहेको छ । दाम्पत्य तथा 
परिवारको निरन्तरताका लागि विभिन्न रणनीतिक बन्दोबस्ती अपनाइन्छन् । कतिपय 
अवस्थामा सामाजिक सम्बन्धको सन्तुलन र वंश सुरक्षाका नीतिहरूले विशिष्ट शैलीको 
विवाहका लागि परिस्थिति सिर्जना गर्दछन् । यही बन्दोबस्ती र सामाजिक सम्बन्धको 
सन्तुलन तथा वंश सुरक्षाका आधारमा नै वैवाहिक रणनीति तयार हुन्छन् । विवाहसँग 
जोडिएका व्यक्ति, परिवार (कुल तथा कुटुम्ब) र समाजका फरक-फरक तर अन्योन्याश्रित 
उद्देश्यहरू हुन्छन् । यी उद्देश्यहरू विविध स्वार्थ र सम्बन्धहरूको बहुआयामिक समन्वयमा 
जेलिएका हुन्छन् (बराल २०६८) । 

धेरै चल्तीमा भएको विवाह पद्धति पोइला विवाह नै हो । यद्यपि जोइला विवाह 
अर्थात् माक्पा प्रथा पनि विभिन्न ठाउँमा अभ्यास हुँदैआएको छ । छोरी मात्रै भएका घरका 
अभिभावकहरूले प्रौढ अवस्थाको बन्दोबस्ती, बुढेसकालको हरेचाह, श्रम शक्तिको जोहो र 
परिवारको निरन्तरताका लागि कि त धर्मपुत्र ग्रहण, कि त घरज्वाइ ँको व्यवस्था गर्नुपर्थ्यो । 

ससुरालीमा ज्वाइँ बस्ने माक्पा विवाह प्रणाली पश्चिमको लद्दाखदेखि पूर्वको भुटान 
सम्मको हिमाली समाजमा तुलनात्मक रूपमा बढी देखिने अभ्यास हो । लद्दाखी समाजमा 
छोरा नहुने घरमा लोग्ने मान्छेको सहयोगी हात पाउनका लागि जेठी छोरीको विवाहमा 
यही प्रणाली अपनाइएको पाइन्छ (भासीन सन् २००६) । महिलामात्र भएका परिवारमा 
वंश निरन्तरताका लागि सन्तान उत्पादनका साथै केटीको माइतमा कामकाज गर्ने सेवक 
पोइका रूपमा नै व्यवहार गरेको पाइन्छ (कौल र कौल सन् १९९२; कौल सन् १९९८) । 
काश्मिरी समाजमा त सम्पत्तिवाली कतिपय महिला विधवा र पारपाचुके गरेकी नै भए 
पनि माक्पा राख्न उत्साहित हुन्छिन् (रिज्वी सन् १९९३) । उत्तरी हिमाचल प्रदेशका 
स्थानीय किन्नौर परिवारमा सन्तानका रूपमा एकमात्र छोरी छ भने त्यो परिवारले माक्पा 
अपनाउनुपर्ने र नभएमा देवरको छोरालाई धर्मपुत्र राख्ने चलन छ (चन्द्र सन् १९९२; मेन 
सन् १९९६) । झण्डै त्यस्तै अभ्यास भुटानी समाजमा पनि भेटिन्छ । त्यहाँ माक्पाहरूको 
पारिवारिक हैसियत ससुरालीको कामदार सरह मानिन्छ । यद्यपि जीविका व्यवस्थापन 

गर्नका लागि विपन्न आर थ्िक अवस्थाका युवक माक्पा भई जीवन रूपान्तरण गर्न तयार 
हुन्छन् (दोर्जी सन् २००९) ।

हुम्लाको मतवाली क्षेत्री परिवार र तिब्बती भाषी समुदायमा पनि बुढेसकालको 
उत्तराधिकारीका रूपमा माक्पा बस्ने प्रचलन पाइएको छ (लेभाइन सन् १९८७; क्षेत्री सन ्
१९९०) । गण्डकी प्रदेशका मनाङमा मात्रै नभई मुस्ताङ र उपल्लो गोर्खा जस्ता अन्य 
हिमाली भेगमा पनि यो विवाह प्रणाली अभ्यासमा छ । मुस्ताङ बाह्रगाउँको यस्तो अभ्यास 
परिवारको आर थ्िक रणनीतिमा आधारित छ भन्ने तर्क  शुलर (सन् १९७८) ले गरेकी छन् । 
श्रम विभाजन र सामाजिक पहुँचको क्षेत्राधिकार तय गर्दा परिवारमा छोरो नभएमा माक्पाले 
पनि पुर्ख्यौली प्रतिनिधि भई सामाजिक भूमिकामा सहभागी हुने अभ्यास मुस्ताङको 
उपल्लो थलोमा पनि छ (चलाउने सन् २००९) । उपल्लो मुस्ताङको लोवा समुदायमा 
माक्पाले परिवारका आमा बाबुको स्वीकृति भएमा परिवारको आर्थिक स्रोतको विभाजन 
नगर्ने रणनीति अनुसार श्रीमतीका अन्य बहिनीहरूसँग पनि वैवाहिक सम्बन्ध राख्नसक्ने 
जुद्धबहादरु गुरुङले उल्लेख गरेका छन् (गुरुङ सन् २०१२) । माक्पा बस्न जानेलाई उनको 
बाबुतर्फ  पुर्ख्यौली सम्पत्तिको अंश हकबाट हटाइन्छ र उनी श्रीमतीको माइतकै सम्पत्तिमा 
मात्र सीमित हुन्छन् (चाइल्ड्स र क्विन्टमेन सन् २०१२) । 

माक्पा विवाह गर्ने कि बुहारी लैजाने वा पोइला विवाह गर्ने भन्ने निर्णय वैवाहिक 
जोडीको घरबासको बन्दोबस्ती रणनीतिमा भर पर्छ  । त्यसका साथै विवाहित जोडीको 
दाम्पत्य कुल परिवारको सम्पर्क मा कि कुटुम्ब परिवारको सम्पर्क मा हुने भन्ने तय 
सामाजिक सत्ता र साँस्कृत िक बन्दोबस्तीका आधारमा हुने आम मान्यता छ । तर कतिपय 
अर्थशास्त्रीहरूले यसमा परिवारको आर थ्िक रणनीति निर्णायक हुने तर्क  गर्दछन् । विवाह 
पछिको दाम्पत्य जीवन सञ्चालन गर्न नवविवाहिता जोडीले कुन मार्ग रोज्ने भन्नेमा 
बहुआयामिक रणनीतिहरू देखा पर्छन् ।

नवविवाहित दम्पतीसँग दाम्पत्य जीवन व्यवस्थापनका लागि लोग्नेको परिवारको 
निकटतामा (कुल परिवार/पोइला घर) रहने कि श्रीमतीको माइत पक्ष (कुटुम्ब परिवार/जोइला 
घर) को स्थानीयतामा रहने अथवा नयाँ (नौला घर) ठाउँमा स्थापित हुने भन्ने तीन विकल्प 
हुन्छन् । यसबारे निर्क्यौल कसरी गरिन्छ भन्नेबारे गरिएका अध्ययनहरूले छ प्रकारका 
सैद्धान्तिक मान्यता अगाडि ल्याएका छन् (जीन र अरू सन् २००१; बेकर र ज्याकोब्सन 
सन् २००७; झाङ सन् २००८; मोराभेक र अरू सन् २०१८; ली र अरू सन् २०२०) । 

परम्परागत प्रथा निर्देशित मान्यता
विवाह पश्चात्‌ जोइला कि पोइला घर बस्ने भन्नेबारे उनीहरूको परिवारको साँस्कृत िक 
रीतिस्थितिले निर्धारण गर्छ  भन्ने यो मान्यता हो । परम्परागत कृषिमूलक समाजमा 

परिवार निर्माण र दाम्पत्य व्यवस्थापन तथा सन्तानोत्पादन र बुढेसकालको बन्दोबस्ती एवं 
सम्पत्तिको उत्तराधिकारी सम्बन्धमा यही परम्परागत प्रथाले निर्देशित गरेको हुन्छ । प्रथागत 
रूपमा बुढ्यौलीका लागि छोराको भूमिका प्रधान मानिने समुदायमा पोइला प्रणाली सक्रिय 
देखिन्छ भने छोरीको भूमिका प्रधान हुने समुदायमा जोइला प्रणाली । छोरीको प्रधान 
भूमिका भएका समाजमा परिवारमा छोरी भएनन् भने धर्मपुत्री पालेर भए पनि घरज्वाइ ँ
राखिन्छ । अनि छोराको भूमिका प्रधान मानिने समाजमा छोरा नभएका दम्पतीले धर्मपुत्र 
पालेर पनि बुढेसकालको सुरक्षा र व्यवस्थापन रणनीति अपनाउँछन् । छोरा भएनन् र 
छोरीको संख्या धेरै छन् भने एउटा छोरी-ज्वाइँलाई सम्पत्तिको उत्तराधिकारी तथा स्याहार-
सम्भारको दायित्व सुम्पिने र अन्य छोरीलाई विवाह गरी पतिका घर पठाउने चलन पनि 
कतैकतै छ । पितृसत्तात्मक समाजमा यो विशिष्ट परिस्थितिको व्यवस्थापन गर्ने जुक्ति 
अनुसार विवाहका बेला बेहुला र बेहुली पक्षबीच यसबारे परामर्श गरिन्छ र दुवैलाई 
अनुकूल हुने जोडीको दाम्पत्य कायम गराइन्छ (जीन र अरू सन् २००१) । 

आर्थिक पहुचँ निर्देशित मान्यता
विवाह पश्चात् जोइला/पोइला/नौला घर कहाँ बस्ने भन्ने कुरा उनीहरूको आर्थिक स्रोतमा 
पकड र श्रम बजारको रोजगार पहुँचले निर्धारण गर्छ  भन्ने मान्यता हो यो । सामन्यतया 
विवाहका जोडीमध्ये आर थ्िक रूपमा विपन्न परिवारको सदस्यको निर्णायक हसैियत कमजोर 
हुन्छ र सबल आर थ्िक अवस्था भएको परिवार तर्फ का सदस्यको निर्णायक भूमिका हुन्छ । 
जोइला विवाह अपनाएका कतिपय घरज्वाइँ बस्ने व्यक्तिहरू विपन्न परिवारका सदस्य 
भएको पाइन्छ । तिनले रोजगारको खोजीमा श्रम बजारमा आइपुग्दा स्थानीय युवतीसँग 
प्रेम विवाह गरी उनकै माइतीको आर थ्िक चाजोपाँजोमा आफ्नो जीविका व्यवस्थापन गरेका 
हुन्छन् । यस्तो अभ्यासमा पनि विवाहित केटा ससुराली घरकै सदस्य भई घरज्वाइँ बस्ने 
एउटा मोडल देखिन्छ भने अर्को मोडल चाहिँ ससुराली नजिकै अर्कै  घर बनाएर दाम्पत्य 
व्यवस्थापन गर्ने हो । परिवारको श्रम विभाजन र आर्थिक योगदानको हैसियतका आधारमा 
विवाह पश्चात्‌को बसोबास निर्धारण हुन्छ भन्नेमा आर थ्िक पहुँच निर्देशित मान्यताले जोड 
दिन्छ । महिलाको आर थ्िक योगदान उच्च रहदँा परिवारमा उनको निर्णय हावी हुने भएकाले 
माइतमा वा नजिकै बस्ने र पुरुषको आर थ्िक योगदान उच्च भएमा उक्त पुरुषकै निर्णय हावी 
हुने भएकाले पोइला घरमा बस्ने गरेको कोरोतायभ (सन् २००३) ले उल्लेख गरेका छन् ।

सामाजिक सम्बन्ध र सवुिधा निर्देशित मान्यता
यस मान्यता अनुसार दाम्पत्य व्यवस्थापन गर्दा केटा वा केटी पक्षको सामाजिक सम्बन्धको 
जालोका साथै साँस्कृत िक सुविधाको भूमिका प्रमुख हुन्छ । सम्पन्न, कुलीन र सामाजिक 

शक्तिको पहुँच तथा साँस्कृत िक विशिष्ट सुविधामा पहुँच भएका युवतीसँग कमजोर 
अवस्थाका युवकहरू जोइला विवाह रोज्न सहमत हुने गरेको पाइन्छ । अझ खास गरी 
नातेदारहरूको सामाजिक सम्पर्क , रवाफ र आइपरेमा भरथेग गर्ने हैसियतका आधारमा 
कता तर्फ का नातेदारको जोर बढी चल्छ उतैतिर नयाँ जोडीहरू गृहस्थ बसोबास बनाउन 
प्रेरित हुन्छन् भन्ने मत यो मान्यताको हो (रोजेनब्लाट सन् १९६७) । 

मानवीय पूजँी विकास निर्देशित मान्यता
विवाहित जोडीले आफ्नो दाम्पत्य व्यवस्थापन मात्र नभएर सन्तानको शिक्षा दीक्षा, स्वास्थ्य 
उपचार र रोजगार बजारमा पहुँच जस्ता सबै कुरालाई ध्यान दिई विवाहपछि कहाँ बस्ने 
भन्ने निर्णय लिन्छन् भन्ने यस मान्यताको अभिप्राय हो । खास गरी वैवाहिक सम्बन्धको 
निर्णयका बेला दाम्पत्य जोडी र उनका सन्तानको मानवीय पूँजी विकासको सम्भावनाको 
रणनीतिले जोइला निकट बस्ने कि पोइला निकट बस्ने भन्ने निधो हुने तर्क  बेकर तथा 
ज्याकोब्सन (सन् २००७) ले गरेका छन् । भौगोलिक विकट स्थानको केटा र मानवीय 
पूँजी विकासका अवसर सहज भएको स्थानकी केटीका बीच जोइला विवाह हुनसक्ने र 
यसको विलोम परिस्थिति भएमा पोइला विवाह सक्रिय हुने यो मान्यताका अध्येता बेकर 
र ज्याकोब्सन (सन् २००७) को मत छ । 

राज्यको परिवार र जनसखं्या नीति निर्देशित मान्यता 
राज्यको परिवार र जनसंख्या नीति निर्देशनका आधारमा पनि वैवाहिक रणनीति बन्छन ्
भन्ने धारणा यस मान्यताले अघि सारेको छ । उदाहरणका लागि, एक दम्पतीको एक मात्र 
सन्तान हुनुपर्ने चिनिया सरकारी नीति भएकाले एक मात्र छोरी भएका ग्रामीण समुदायका 
कतिपय परिवारले माक्पा प्रथा अभ्यास गरेका छन् (झाङ सन् २००८) ।

वातावरणीय अनुकूलन र सांकृतिक निकटता निर्देशित मान्यता 
कतिपय विश्लेषकहरूले जोइला निकट बस्ने कि पोइला निकट बस्ने भन्ने परिस्थितिको 
निधो गर्नमा गैर आर थ्िक पक्षहरूको बहुआयामिक सम्बन्धहरूले प्रभाव पार्ने बताएका 
छन् । वैवाहिक जोडीको भौगोलिक पर्यावरणीय अनुकूलता र साँस्कृत िक निकटताले 
पनि दाम्पत्य व्यवस्थापन वा गृहस्थ सञ्चालनका जुक्तिहरू निर्माणमा टेवा पुऱ्याउँछन ्
(मोराभेच र अरू सन् २०१८) । मनाङी समुदायको व्यापार संस्कृत िका कारण दाम्पत्य 
सँगसँगै रोजगार पनि सहज भएको माक्पाहरूको भनाइ छ । अझ सन्तानको शिक्षा तथा 
रोजगार सुरक्षा आफ्नो जन्मथलोमा भन्दा मनाङमा नै राम्रो हुने विश्वासले आफूहरू माक्पा 
बन्न तयार भएको माक्पाहरूले बताए । 

मनाङ उपत्यकाका माक्पाहरूको विवाह पश्चात्‌को बसोबास माथि उल्लिखित छ 
प्रकारका मान्यताहरूमध्ये कुनै एक दृष्टिकोणबाट मात्र प्रभावित होइन, बरु त्यहाँका 
विभिन्न मोडलहरूको मिश्रणले यसलाई निर्देशन गरेको छ । यहाँ जोइला विवाह पाइनुमा 
यी कारणहरू मुख्य देखिन्छन् : 

क)	 मनाङी चलेीहरू गाउँबाहिर विवाह गरी पराइ गाउँ जान नहुने भन्ने परम्परागत मान्यता, 
ख)	 लोग्नेको गाउँमा भन्दा मनाङम ैरहदँा अन्तर्राष्ट्रिय व्यापार, पर्यटन व्यवसाय र यार्सागमु्बाको 

व्यापार आदि मार्फत  आर थ्िक पहुचँको हसैियत सरुक्षित हुने,
ग)	 स्थानीय सामाजिक सम्बन्ध र सवुिधा तथा नातेदारहरूको पहुचँबाट फाइदा लिन सकिने,
घ)	 मनाङी पहिचानबाटै आफ्ना सन्तानहरूको भविष्य सरुक्षित हुनसक्ने माक्पाहरूको विश्वास ।

माथि चर्चा गरिएका छ मान्यतामध्ये चौथो अर्थात् मानवीय पूँजी निर्देशित मान्यता 
माक्पाहरू प्रेरित हुने मुख्य आधार हो र यसले त अझ पहिचानमा उदारता र पहुँचमा 
अवसरवाद पनि समेटेको छ । माक्पाहरू मनाङी परिवारसँग आफू र सन्तानको नाता गाँसी 
हिमाली पर्यटन बजारमा साँस्कृत िक निकटताको फाइदा लिन पनि प्रेरित भएका छन् । 
त्यसैले उनीहरूले आफ्नो कुलीन पहिचानलाई बेवास्ता गरी मनाङी साँस्कृत िक पहिचानमा 
अन्तरघुलित हुँदै मावली पहुँचबाटै सन्तानले वैदेशिक व्यवसाय र रोजगारमा पहुँच राख्न 
सकून् भन्ने मान्यता समेत राखेको पाइएको छ । रैथाने चेली र बाहिरिया युवकहरूको 
वैवाहिक व्यवस्थापन प्रिस्टा रतनाप्रुकले भनेझै ँ न्यून खर्चमा व्यवसाय व्यवस्थापन गर्ने र 
व्यवसायका लागि नातेदारी सञ्जालको विस्तार गर्ने मनाङीहरूको पुरानो सिकाइकै उपज 
हो (रतनाप्रुक सन् २००७) । 

गण्डकी हिमालयको माक्पा प्रणालीमा मनाङको विशिष्टता 
स्थानीय भाषामा ङिस्याङ अर्थात् सात गाउँ भन्ने अर्थ लाग्ने यो उपत्यकामा पिसाङ, 
घ्यारू, ङावल, मनाङ, भ्राका, टंकी मनाङ र खाङसार नामका बस्तीहरू छन् । यद्यपि, 
गाउँको सघन बस्तीका कारण टंकी मनाङ, मध्य मनाङ र मनाङ बजार भनेर आजकल 
मनाङ बस्तीलाई चिनाउने गरिन्छ । 

गण्डकी प्रदेशको हिमाली बस्ती मनाङ उपत्यकामा परम्परागत सात गाउँमा छ थरी 
समुदायको बसोबास छ । तिनमा चार थरी गोत्रका रैथाने गुरुङहरू (घले, साम्दे, ङारचोङ 
र टोण्डे) छन् (गुरुङ सन् २००७) । यिनीहरूलाई सामाजिक रूपमा घले, घोताने, लामछाने 
र लामा गुरुङ भनिन्छ । बाँकी दुई थरीमा माक्पा र दलित समुदाय पर्छन् । बाहिरी दृष्टिमा 
भने यहाँ तीन थरी समुदायको बसोबास देखिन्छ : रैथाने गुरुङ समुदाय, माक्पा समुदाय 

र दलित समुदाय । स्थानीयहरूले भने घले, गुरुङ र दलित परिवार मात्र गणना गर्दछन् । 
घलेहरू आफूलाई परुानो राज खान्दानका रूपमा चिनाउन चाहन्छन् र आफूलाई गरुुङ नभनी 
घले नै भन्न रुचाउँछन् । अन्य लामा, लामछाने र घतानेलाई एकै हैसियतको मानिन्छ । 
माक्पा समुदायलाई गणना गर्न र पहिचान दिन भने स्थानीय बासिन्दाहरू खासै रुचाउँदैनन् । 

सिंगो एक गाउँपालिका बनेको यो उपत्यकाका ४९० घरधुरीहरूमा अधिकांश (४५६) 
घर रैथाने गुरुङ समुदायका छन् । दोस्रो पहिचानमा माक्पा समुदाय पर्छ  जसका २० घरधुरी 
छन् । तेस्रो तहमा विश्वकर्मा समुदायका १४ घरधुरी रहेको तालिका १ मा देखिन्छ । 

तालिका १ : मनाङ उपत्यकाका समुदाय र घरधुरी सखं्या
क्र सं समुदायको नाम परिवारको जातीय पहिचान	 घरधुरी सखं्या

१ स्थानीय जनजाति घले, घोताने, लामछाने र लामा गरुुङ ४५६

२ माक्पा भजुेल २, क्षेत्री ३, गरुुङ ५, राई ३, तामाङ ७ २०

३ दलित विश्वकर्मा १४

जम्मा ४९०

स्रोत : मनाङङिस्याङ गाउँपालिकाको अभिलेख (२०७६), स्थलगत सर्वेक्षण (२०७६) ।

स्थानीय जनजाति समुदायका ४५६ घरधुरीमा घले, घोताने, लामछाने र लामा गुरुङ सहित 
सजातीय माक्पा पनि परेका छन् । यहाँको स्थानीय सामाजिक नेतृत्व प्रणाली मिथवा प्रथा 
अनुसार चल्छ ।1 घले, घोताने, लामछाने र लामा समुदायका व्यक्तिलाई मात्र मिथवा 
बन्ने अवसर मिल्छ । 

यहाँ माक्पा समुदायमा भुजेलका २, क्षेत्रीका ३, राईका ३, गुरुङका ५ र तामाङका ७ 
घरधुरी छन् । माक्पा समूहमा नजोडिएका अरू पनि घरज्वाइँहरू छन् । डोल्पाली भोटबाट 
आएका केही पुरुषहरू उपल्लो मनाङको टंकी मनाङ क्षेत्रमा घरज्वाइँ बस्ने गरेका छन् । 
उनीहरूको फरक पहिचान भए पनि लामा थरबाट परिचित छन् । मनाङ उपत्यकामा 
विश्वकर्माका १४ परिवार छन् । कृषि औजार निर्माणका कालीगढ यी शिल्पी परिवार यस 
उपत्यकामा स्वरोजगार गर्दै स्थायी बासिन्दाका रूपमा बसेका छन् । 

मनाङ उपत्यकामा प्रचलनमा रहेको माक्पा विवाह प्रणालीका आफ्नै विशेषता छन् । 
घरमा छोरा नभएकाले बाबुको सम्पत्तिको उत्तराधिकारी खोज्न माक्पा राखिने भए पनि 
मनाङ उपत्यकामा भने दाजुभाइ भएका केही चेलीहरूले समेत यस्तो माक्पा प्रथा अभ्यास 
गरेका छन् । मनाङी समुदायले आफ्ना छोरी/चेली विवाह गर्ने मनाङ बाहिरको व्यक्तिलाई 

1 मनाङी समुदायका हरेक गाउँमा परम्परागत रूपमा स्थानीय अगुवा चुनिन्छन् जसले उक्त 
गाउँको विवाद निरुपण गर्ने र प्रथाजनित निर्णय लिने गर्छन् । तिनलाई नै मिथवा भनिन्छ । 

श्रीमतीको माइत नजिकै घरजम गरी बस्ने र जिल्ला बाहिर नजाने रणनीतिक सम्झौतामा 
गरिएको जोइला विवाहलाई यहाँ माक्पा प्रथाका रूपमा चिनिन्छ । यहाँका माक्पाहरूको 
जन्मथलो मनाङ बाहिर नै हो, तर पुरानो पैत्रिक सम्बन्ध बेवास्ता गर्दै उनीहरू मनाङ 
उपत्यकामा नै घरजम गरी श्रीमतीको माइतीले दिएको स्रोत र सम्बन्धमा कुनै इलम/पेशा 
गरेर बसेका छन् । ती श्रीमतीकै सामाजिक पहिचानसँग जोडिएर जीविका रणनीतिमा 
जुटेका छन् । 

मनाङ उपत्यकामा स्थानीय चेली विवाह गरी माक्पा बस्ने मनाङ बाहिरका व्यक्तिहरू 
प्रायः मनाङको पर्यटकीय श्रम बजारका मजदरुहरू नै बढी छन् । मनाङीहरूले बाहिरियालाई 
छोरी विवाह गर्न दिँदैनन्, तर त्यही मानिस माक्पा बस्ने भए विवाह गर्न पाउँछ । स्थानीय 
शक्ति परिचालन रणनीति भएकाले बाहिरका युवकहरू सहज जीविकोपार्जनका लागि 
मनाङमा माक्पा हुने गरेको पाइएको छ । मनाङ उपत्यकामा यसरी माक्पा विवाह गर्नेहरू 
३२ परिवार भएको बताइन्छ । तर २०७६ साउनमा माक्पा समूहले गरेको साताव्यापी 
वनभोज तथा पुनर्मिलन कार्यक्रममा १८ परिवार मात्र सम्पर्क मा आएका थिए ।

मनाङमा जिल्ला बाहिरको व्यक्तिलाई जमिन किन्न पनि नदिने र छोरी विवाह गर्न 
पनि नदिने पुरानो प्रचलन विद्यमान छ । व्यापारिक सम्पर्क  र सम्पन्नताका कारण स्थानीय 
मनाङीहरू गाउँ बाहिर काठमाडौ,ँ पोखरा लगायतका शहरमा बसाइँ सर्न थालेपछि गाउँको 
श्रम बजारका लागि श्रमिकको अभाव त भएको छ नै, युवतीहरूको विवाहका लागि 
युवकको कमी पनि देखिन थाल्यो । स्थानीय युवक रोजगार र इलमका साथै अध्ययनका 
लागि बाहिरिने र युवतीहरू स्थानीय पर्यटन बजारमा व्यवस्थापनको भूमिकामा सक्रिय 
रहने स्थिति सिर्जना भयो । ती बाहिरिएका युवकहरू उतै घरजम गर्ने प्रवतृ्ति समेत बढ्न 
थालेपछि सजातीय विवाहको सन्तुलन प्रभावित बन्यो । 

अर्कातिर, सरकारी कार्यालय, पर्यटन बजार र अन्य विकास योजनाका माध्यमले नयाँ 
मानिस मनाङमा भित्रिए । यसै बीचमा मनाङ उपत्यकाका जिल्ला बाहिरका व्यक्तिहरूले 
स्थानीय छोरी चेली विवाह गरेमा त्यही गाउँमा घरजम गरेर बस्न दिने तर आफ्नो जन्म 
घर लैजान नदिने रणनीति अभ्यास हुन थाल्यो । यो बाहिरियाका लागि आर्थिक सुरक्षाको 
रणनीति थियो भने स्थानीयहरूका लागि उत्पादन प्रणालीमा श्रम सुरक्षा थियो । अनि 
यो युवतीहरूका लागि माइतको आर थ्िक संरक्षणमा दाम्पत्य व्यवस्थापन नीति पनि थियो । 
अन्यत्रको माक्पा सँगको साँस्कृत िक ढाँचासँग कुनै तालमेल नदेखिएको यो माक्पा प्रणाली 
श्रम बजार परिचालनका जकु्तिबाट प्रेरित दखेिएको छ । यसले अन्तरजातीय र अन्तर जिल्ला 
विवाहलाई खकुुलो त पाऱ्यो तर घरज्वाइ ँबस्नुपर्ने बाध्यताले माक्पा समहूको सिर्जना गरायो ।

मनाङ उपत्यकामा खास गरी सन् १९९० पछि हिमाली पर्यटन फस्टाएको हो । 
त्यसपछि स्थानीय पर्यटन बजार धान्न बसेका परिवारहरूले त्यस बेलादेखि अभ्यासमा 

ल्याएको माक्पा प्रथा अन्यत्रभन्दा भिन्न शैलीको छ । सात गाउँका सामान्यतया सजातीय 
परिवारमा नै आपसी बिहेबारी गर्ने चलन छ । सात गाउँभन्दा बाहिरबाट बिहे गरी श्रीमती 
ल्याउने प्रचलन खासै छैन र त्यहाँका चेलीहरू पनि सात गाउँ पारिका केटासँग बिहेबारी 
गर्ने प्रचलन छैन । कसैले त्यसरी बिहे गरेमा “जातबाहिर र गामबाहिर” बिहे गरेको 
“असामान्य सम्बन्ध” का रूपमा हेरिन्छ । यसकारण मनाङ उपत्यकामा माक्पा प्रणालीको 
परिवारलाई अन्तरजातीय विवाहको अभ्यासका रूपमा हेरिने र स्थानीय श्रम बजारमा 
कामदार जनशक्तिका रूपमा घरज्वाइँलाई हेरिने सामाजिक व्यवहार छ । 

माक्पाहरूको सगंठन र अन्तरघुलन रणनीति 
मनाङ उपत्यकामा माक्पा प्रणालीको परिवारलाई अन्तरजातीय विवाहको असाधारण 
अभ्यास मान्न सकिन्छ । माक्पाका लागि सुरक्षित जीविकोपार्जन र सन्तानको उज्यालो 
भविष्य यस प्रणालीसँग जोडिएको छ । 

मनाङ उपत्यकामा क्षेत्री, भुजेल, राई, गुरुङ र तामाङ समुदायका युवकहरू माक्पा 
बनेको तालिका १ मा दखेिन्छ । स्थानीय सामाजिक-राजनीतिमा विशिष्ट राजनीतिक हसैियत 
नपाए पनि गृहस्थी व्यवस्थापनका लागि माक्पाहरूले आफ्नो समूहगत क्रियाशीलताका 
लागि “माक्पा समूह” निर्माण गरेका छन् । यस समूहमा हालसम्म २० घरहरू संगठित 
भएका छन् । माक्पा समूहले वर्षमा एक पटक भेटघाटका लागि वनभोज कार्यक्रम राख्ने 
गरेको छ । हरेक साउन महिनामा यस समूहको एक हप्ते वनभोज तथा पुनर्मिलन कार्यक्रम 
हुन्छ । २०७६ को साउनको तेस्रो हप्ता (१२–१८ गते) माक्पा समूहका सदस्यहरूले 
वनभोज तथा पुनर्मिलन कार्यक्रम आयोजना गरे । कोही माक्पा परिवारको दुःख-विमार 
र जुठो-सुत्के रो परेर निश्चित दिनमा आउन नपाए पनि एक सातासम्म कुनै न कुनै दिन 
सहभागी हुने मौका पाउने भएकाले एक साता लामो पुनर्मिलन कार्यक्रम गरिएको मनाङ 
माक्पा समूहका संयोजकले बताए ।

अन्तरजातीय घरज्वाइँहरूको नयाँ साँस्कृत िक पारिवारिक सञ्जालमा अन्तरघुलन हुने 
परिपाटीको सामाजिक ऐतिहासिकता पर्यटन बजारको रोजगारी र श्रम सम्बन्धसँग जोडिएको 
छ । आफ्नो पुर्ख्यौली पहिचान र हैसियतलाई बेवास्ता गर्दै ससुरालीको थातथलोमा 
घुलमिल हुने र नयाँ पहिचानमा रमाउने माक्पाहरूको सामाजिक साँस्कृत िक अन्तरघुलन हो 
यो । अनौपचारिक समूह निर्माण तथा वार्षिक पुनर्मिलन कार्यक्रम आयोजना माक्पाहरूको 
सामाजिक पहिचान सरलीकरण गर्ने विशिष्ट उपाय हो । 

मनाङ उपत्यकामा माक्पा हुनेहरूको पेशागत विवरणलाई विश्लेषण गर्ने हो भने 
उनीहरू श्रम बजारका श्रमिक मात्र नभई सरकारी जागीरका क्रममा मनाङमा पुग्नेहरू पनि 
छन् । मनाङमा माक्पाहरू हाल सात थरि पेशामा संलग्न भएको तालिका २ ले देखाउँछ ।

 तालिका २ : मनाङमा माक्पाहरूको पेशा विवरण2

क्र. 

स.ं

माक्पाको 

सकेंत

मनाङी 

महिलाको 

सकेंत

पेशागत सहभागिता विवरण

किराना 

पसल

कृषि 

व्यवसाय

रेस ट्ु रेन्ट 

व्यवसाय
सिकर्मी व्यापार

होटल 

व्यवसाय
नोकरी

१ क भजुेल क गरुुङ √

२ ख गरुुङ ख गरुुङ √
३ ग राई ग गरुुङ √
४ घ भजुेल घ गरुुङ √
५ च राई च गरुुङ √
६ छ गरुुङ छ गरुुङ √
७ ज तामाङ ज गरुुङ √
८ झ तामाङ झ गरुुङ √
९ ट तामाङ ट गरुुङ √
१० ठ गरुुङ ठ गरुुङ √
११ ड राई ड गरुुङ √
१२ ढ कार्की ढ गरुुङ √
१३ त तामाङ त गरुुङ √
१४ थ गरुुङ थ गरुुङ √
१५ द गरुुङ द गरुुङ √
१६ ध तामाङ ध गरुुङ √
१७ प तामाङ प गरुुङ √
१८ फ तामाङ फ घले √
जम्मा २ ३ ५ १ १ ५ १

नोट : समूहका २० सदस्यमध्ये एक जना विदेश र अर्का एक जना मुस्ताङ मुक्तिनाथ क्षेत्रमा 
व्यापार गर्न गएकाले सहभागी हुन नसकेको । 
स्रोत : माक्पा समूह मनाङको वनभोज तथा पुनर्मिलन २०७६ साउनको उपस्थिति अभिलेख 
(२०७६) ।

2 माक्पा र उनकी पत्नीको नाम गोपनीयताका कारण यहाँ उल्लेख नगरी क, ख, ग, इत्यादि 
वर्णले संकेत गरिएको छ भने थर चाहिँ उनीहरूको वास्तविक नै राखिएको छ ।

सामाजिक इतिहासको वास्तविकता अध्ययन र उनीहरूको समसामयिक योगदानको 
अभिलेखनका लागि यो विवरण सहयोगी हुन सक्छ । यहाँ कृषि र पशुपालनका क्षेत्रमा 
क्रियाशील हुने तीन परिवार छन् भने पाँच परिवार होटल व्यवसाय सञ्चालनमा संलग्न 
छन् । त्यसै गरी पाँच परिवारले चिया तथा खाजा सेवाको रेस्टु रेन्ट व्यवसाय पनि चलाएका 
छन् भने दुई परिवारले किराना पसल सञ्चालन गरेका छन् । नोकरी, व्यापार र सिकर्मी 
काममा एक/एक परिवार संलग्न रहेको समूहगत छलफलका क्रममा सहभागी माक्पाहरूले 
बताए । 

पच्चीस वर्षअघि सोलुखुम्बुको सल्लेरी नेलेबाट मनाङ आएका ५४ वर्षीय एक 
व्यक्ति अहिले उपल्लो मनाङको एक गाउँमा माक्पा बनेपछि रेस्टु रेन्ट व्यवसाय मार्फत  
जीविका गरिरहेका छन् । शुरूमा काम खोज्दैआएका उनले भाँडा माझ्नेदेखि दाउरा चिर्ने 
तथा मल बोक्नेजस्ता काम गरे । उनले २०५२ सालमा स्थानीय एक गुरुङ युवतीसँग प्रेम 
विवाह गरेपछि भने मनाङमै घरजम भयो र व्यापार गर्ने हैसियत निर्माण भयो । अहिले 
एक रेस्टु रेन्टका मालिक बनेका ती व्यक्तिले भने, “माक्पा बनेपछि मलाई स्थानीय एक 
समितिको सदस्यको जिम्मेवारी पनि दिइएको छ ।” उनीमात्र होइनन्, यसरी घरजम गरेका 
अन्य माक्पाहरूले पनि विभिन्न पद पाएका छन् । सोलुकै अर्का एक व्यक्ति पहिला 
चितवनमा खलासी बने, रिक्सा चलाए । संयोगले डकर्मी कामका लागि २०३८ सालतिर 
मनाङ आएका थिए । त्यति बेला उनको उमेर १७ वर्षको थियो । यता आएपछि एक 
गुरुङ युवतीसँग विवाह गरेर माक्पा बनेपछि उनी पनि रेस्टु रेन्ट मालिक बनेका छन् । 
यस्तै एक माक्पा सामाजिक अन्तरघुलनपछि अहिले गाउँपालिकामा जन प्रतिनिधि समेत 
भइसकेका छन् ।

मनाङ उपत्यकामा माक्पाहरूले सामाजिक अन्तरघलुनका लागि पाँच प्रकारका रणनीति 
अपनाएका छन् । अब ती रणनीतिबारे चर्चा गरौ ँ ।

क) ससुराली पेशामा सहयोगी : माइतीले कमाउन दिएको खेतीयोग्य जमिन कृषि कर्म 
गर्नका लागि उपलब्ध छ । हरेकले आफ्नो परिवारको गच्छे  अनुसार पेशा अपनाएका 
छन् । केहीले तरकारी, आलु, जौ आदिको खेतीपाती गर्दैआएका छन् । ससुराली पुर्ख्यौली 
पेशा होटल व्यवसाय भएका माक्पा परिवारले होटल नै सञ्चालन गरी बसेका छन् । त्यसै 
गरी केही परिवारले चिया तथा खाजा सेवा व्यवसाय चलाएका छन् । व्यापार, नोकरी 
र सिकर्मी काममा समेत केही माक्पा परिवार व्यस्त रहेको पाइएको छ (तालिका २) । 

रेस्टु रेन्ट सञ्चालनमा संलग्न माक्पाहरू होटलमा कामदार हुदँै गर्दा मनाङी चेली सँगको 
आपसी विश्वास तथा आत्मीयता बढेपछि माक्पा बस्न सहमत भएको बताइन्छ । थोराङ 
भञ्ज्याङ हुँदै अन्नपूर्ण फेरो घुम्ने वा तिलिचो ताल जाने पर्यटकहरू मनाङ उपत्यका हुँद ै

जानुपर्ने भएकाले यो ठाउँको महत्त्व बढेको छ । विभिन्न आर थ्िक हैसियतका व्यक्ति आउने 
भएकाले मजदुर तथा भरियाहरूका लागि लक्षित न्यून मूल्यमा सेवा दिने सकिने होटल 
व्यवसाय सञ्चालन गर्न माक्पा परिवारलाई सहज भएको बताइन्छ । 

यसै गरी चौरी तथा भेडापालनमा संलग्न मनाङी परिवारको पेशालाई धान्ने कामदारका 
रूपमा प्रवेश गरेका तीन व्यक्तिहरू अहिले माक्पा भई बसेका छन् । दुई माक्पा परिवार 
किनारा पसल सञ्चालनमा संलग्न छन् । खास गरी स्थानीय मनाङी सम्पन्न परिवारले 
स्तरीय होटल र पसल सञ्चालन गरेका अवस्थामा सानो बजेटका ग्राहकका लागि लक्षित 
गरेर माक्पाहरूले श्रीमतीको माइतीले दिएको बीउपूँजीबाट किराना पसल सञ्चालन गर्दै 
जीविका रणनीति व्यवस्थापन गर्दैआएका छन् । 

ख) माक्पा समूहमा संगठित : मनाङ उपत्यकाका रैथानेहरूले सजातीय ज्वाइँ र 
अन्तरजातीय माक्पाहरूलाई हेर्ने सामाजिक व्यवहार एकै प्रकारको छैन । सजातीय 
ज्वाइलँाई उच्च सम्मानको व्यवहार र मनोवैज्ञानिक आत्मीयता हुने गरेको छ । अन्तरजातीय 
माक्पाले भने उस्तै हैसियत पाउन अलि गाह्रै बनेको छ । आर थ्िक निर्भरता र साँस्कृत िक 
अपनत्वको अभावका कारण मनाङका अन्तरजातीय माक्पाहरूले समान परिस्थितिका अन्य 
माक्पाहरूलाई समूहकृत गरेका छन् । साथै वार्षिक वनभोज तथा पुनर्मिलन कार्यक्रम गर्ने र 
आपसी सामाजिक सम्बन्ध बलियो पार्ने प्रयत्न पनि गरेका छन् । यसरी उनीहरूले आफ्नो 
पहिचान सुरक्षा र सामाजिक आत्मविश्वास विकासका लागि समूह गठन गरी पारिवारिक 
पुनर्मिलन समारोह आयोजना गर्दै आएको पनि एक दशकभन्दा बढी भइसकेको छ ।

उस्तै पहिचान भएका यी माक्पाहरूका लागि यो समूह अनुभव आदानप्रदानको 
साझा थलो त बनेको छ नै, संगठित भएकाले यसले बेग्लै पहिचान पाउन पनि खोज्दैछ । 
बहुदलीय राजनीतिको दलगत सक्रियताले पनि यसको गठनमा बल पुऱ्याएको पाइन्छ । 
स्थानीय तथा राष्ट्रिय राजनीतिमा लाग्ने दलहरूका लागि सामूहिक भोट बैंक निर्माण र 
समूहगत पहिचानको लाभ सुरक्षित बनाउन पनि यी माक्पाहरू संगठित भएको बताइन्छ । 

ग) सामूहिक हितको जगेर्ना : मनाङमा बाहिरी जिल्लाका मानिसले घर जग्गा किनेर बस्न 
पाउँदैनन् । कानूनले बाहिरियालाई किनबेच गर्न नरोके पनि स्थानीय सामाजिक परम्परा 
अनुसार सकेसम्म अचल सम्पत्ति नै नबेच्ने चलन छ । यदि बेच्नै परेमा स्थानीयलाई नै 
बेच्ने सामाजिक अनुशासन अद्यापि देखिन्छ । मनाङका स्थानीय युवाहरू रोजगारका 
क्रममा कोही विदेश र कोही शहरतिर झरेर काम गर्ने चलन बढेसँगै स्थानीय श्रम बजारमा 
बाहिरिया पुरुषहरूको आगमन पनि बढ्यो । यिनै बाहिरिया पुरुषमध्ये केही माक्पा भई 

बसे । स्थानीयले झै ँसुविधा उपयोग गर्न पाइने र मनाङी समुदायमा आफ्नो हितको जगेर्ना 
हुने देखेपछि ती माक्पा बन्न प्रेरित भएको देखिन्छ । 

वि.सं. २०६४ मा नेपालमा संविधान सभा निर्वाचन हुने ताका समुदायका विभिन्न 
खाले पहिचानका अभियान र आन्दोलन सक्रिय थिए । मतदातालाई आफ्नो दलीय 
सम्पर्क मा आकर्षित गर्न र मतदाता शिक्षा प्रचारप्रसार गर्न जातीय, समावेशी र राजनीतिक 
उद्देश्य प्रेरित समूहहरूको निकै सक्रियता देखियो । मतदाता शिक्षाको प्रभावले हरेक 
समुदायमा आफ्नो पहिचानका लागि समूह बनाउनुपर्ने र समूहभन्दा बाहिर पहिचान 
सुरक्षित नहुने दृष्टिकोण बन्यो । संविधान सभा निर्वाचन पछिका दलीय सहभागिता र 
समूहगत पहिचानका समावेशी भूमिकाका लागि भए गरेका तालिम तथा अनुशिक्षण र 
सार्वजनिक सञ्चारका प्रेरणाका कारण २०६५ सालताका माक्पा समूह बनाउन उनीहरू 
प्रेरित भए । दलहरूका लागि “भोट बैंक” सहजीकरण भए पनि उपत्यकामा बाहिरबाट 
आएका माक्पाहरूले समूह निर्माण गरे । त्यसका साथै आपसी भाइचाराको विकासका 
लागि हरेक साल वर्षे खेती लगाउने काम सकिएपछि साउन महिनामा जमघट भएर वनभोज 
तथा पुनर्मिलन कार्यक्रम समेत गर्न थाले । यस कार्यक्रमले बाहिरी जिल्लाका गुरुङ, राई, 
क्षेत्री, भुजेल, तामाङ लगायत समुदायका मनाङी माक्पाहरूबीच परिचय एवं आत्मीयता 
विस्तारको अवसर दिएको माक्पा समूहका एक अगुवाले बताए । 

घ) सन्तानको पहिचानमा उदारता : माक्पाहरूले आफूलाई ससुरालीको सामाजिक 
पहिचानमा सामाजिकीकरण गरे पनि सन्तानहरूको नामकरण र थर पहिचान भने मिश्रित 
खालको छ । कतिपयले सन्तानको नागरिकता माक्पा पिताको वंशज पहिचान खुलाएर 
लिने गरेका छन् । तर केहीले भने पितृत्व नखुलाइकन मातृत्वका आधारमा नागरिकता 
लिने गरेको पाइन्छ । तिनले मनाङी स्थानीय पहिचान पाउन मातृत्वका आधार जोडेर 
सरकारी तहमा पञ्जीकरण गरेको पाइएको छ । 

समुदायले माक्पालाई बाहिरबाट आए पनि आर थ्िक रूपमा आफूहरूसँगै निर्भर भएको 
र आफ्नै नियन्त्रणको उत्पादन प्रणालीको सहयोगी मानेका छन् । त्यस्तै, माक्पासँग 
विवाह गरेकी चेली र भान्जाभान्जीहरूलाई आफ्नो रक्त सम्बन्धीकै सामाजिक पहिचान 
र मानमनितो दिने गरेका छन् । बालबालिकाको जन्मदर्ता र विद्यालय भर्नाका बेला 
आमाका नाममा अभिलेखन गर्ने चलन बढेको छ । अझ २०६२ सालपछि आमाका 
नाममा नागरिकता प्राप्त गर्ने कानूनी व्यवस्था भएपछि पितृत्व नखुलाई आमाको वंश 
थरबाट नागरिकता लिने अभ्यास पनि बढेको पाइन्छ । 

ङ) आरक्षण र रोजगार सुरक्षा : पछिल्ला दिनमा स्थानीय गाउँपालिका अभ्यासमा 
आइसकेपछि माक्पाका सन्तानलाई जन्मदर्ता र नागरिकता सिफारिसका लागि पिताको परुानो 
बसोबास स्थानबाट बसाइँसराइको पञ्जीकरण प्रमाण ल्याएका आधारमा सन्तानहरूलाई 
पिताको पहिचानमा नागरिकता दिलाउने गरिन्छ । आमाको माइती परिवारको सम्पर्कब ाट 
विदेश जान सजिलो पार्न माइततर्फ  नाता प्रमाणित गरिदिने अभ्यास हुनेगरेको गाउँपालिका 
स्रोतले जनाएको छ । मनाङको समाजमा नाता प्रमाणितका आधारमा अंश हक दाबी गर्ने 
चलन नभएकाले माक्पाका सन्तानको पहिचान र सामाजिक सरुक्षाका लागि माइत पक्षकाले 
स्वाभाविक रूपमा नै सहजीकरण गर्ने अभ्यास छ । यो खलुापनले माक्पा सन्ततिहरूमा कुनै 
पनि सामाजिक तनाव नहुने र मावली परिवारसँग सकारात्मक सम्बन्ध हुने भएकाले माक्पा 
परिवारको सामञ्जस्य बढाउन बल पुगेको मानिएको छ । सन्ततिहरूले पिताको पुर्ख्यौली 
स्रोतबाट अंश ल्याउने सम्भावना नभए पनि मावली पहिचानबाट सकेको सामाजिक 
तथा भौगोलिक र साँस्कृत िक लाभ लिन सहज हुने भएकाले पिताहरूले पनि सन्तानलाई 
आमाको पहिचानबाट पञ्जीकरण गर्नमा प्रेरित गरेको पाइएको छ । 

सरकारी आरक्षण र रोजगार सुरक्षाका लागि पिताको थरभन्दा आमाको थरबाट सहज 
हुने अवस्था आएमा त्यसै गरिने समूहगत छलफलमा माक्पाहरूले बताए । त्यसका लागि 
शैक्षिक प्रमाण पत्र र नागरिकता निकाल्ने बेलामा नै सन्तानको आर थ्िक सुरक्षालाई ख्याल 
राखी थर कायम गरिन्छ । सामाजिक र सरकारी आरक्षण एवं रोजगार सुरक्षा रणनीतिबाट 
लाभ लिने यो जुक्ति माक्पाहरूको आफू पनि खुशी, सन्तान पनि खुशी हुने र स्थानीय 
समुदाय सँगको सामञ्जस्यता टिकाउने रणनीति मान्न सकिन्छ । 

निष्कर्ष
विवाह पश्चात्‌ जोइला घर, पोइला घर र नौला घरमध्ये कुन चाहिँ उपयोगी भन्ने कुराको 
निर्धारक तत्त्वहरू धेरै हुन सक्छन् । ती सर्वकाल र सबै परिस्थितिमा एकै र उस्तै हुँदैनन् । 
सामाजिक परिस्थितिको परिवर्तनसँगै यी तत्त्वहरूको निर्धारक हैसियत पनि बदलिन्छ । 
अन्य हिमाली बस्तीका माक्पाहरू सजातीय र कुल तथा कुटुम्ब परिवारको रीति अनुसार 
मागी विवाहको अभ्यासमा देखिएका छन् भने मनाङ उपत्यकामा अन्तरजातीय प्रेम विवाह 
गरेका र जोइला प्रणाली निकट बसोबास गर्नेहरू हुन् । सामान्यतया, हिमाली समाजका 
माक्पाहरूको ससुरालीमा संस्थागत प्रत्यक्ष बास र श्रम तथा पहिचान अन्तरघुलित भएको 
पाइए पनि मनाङका माक्पाहरू ससरुालीको निकट, उनीहरूको भरथेगमा श्रीमतीको सहयोगी 
लोग्नेका रूपमा छन् । उनीहरूका ससुरालीमा अन्य छोरा नभएर माक्पा राखिएको होइन, 
बरु छोरीको विवाह गाउँ बाहिरको पराइसँग नहोस् र आफ्नो साँस्कृत िक नियन्त्रणभन्दा 

बाहिर चेली नपुगून् भन्ने धारणाले गर्दा हो । यसरी हेर्दा मनाङका माक्पाहरूको जीविका 
र पहिचान रणनीति विभिन्न मान्यताको मिश्रित रूप हो । 

अझ मनाङी परिवार सँगको नाता मार्फत  हिमाली पर्यटन बजारमा वातावरणीय 
अनुकूलन र साँस्कृत िक निकटताको फाइदा लिन पाइने सम्भावना देखेर माक्पाहरूले 
आफ्नो पुरानो पहिचानभन्दा मनाङी साँस्कृत िक पहिचानमा अन्तरघुलित हुन रुचाएका 
छन् । त्यसैले आफ्ना सन्तानले पनि मावली पहिचानबाटै व्यवसाय र रोजगारमा पहुँच 
राख्न सकून् भन्ने मान्यता माक्पाहरूले राखेको पाइएको छ । 

माक्पा समूह निर्माणमा विवाहको साँस्कृत िक परम्पराभन्दा पनि समुदाय सँगको 
सामञ्जस्यता टिकाउने रणनीतिका रूपमा पनि विकास भएको देखिन्छ । माक्पाहरूको 
रैथाने अनुकूलन रणनीति र तालमेल प्रयत्नले स्थानीय श्रम बजारमा आफन्त श्रमशक्तिको 
उपलब्धता सहज भएकाले यसलाई मिथवाले पनि सकारात्मक रूपमा लिएको देखिन्छ । 
मिथवाहरूले माक्पा सन्ततिहरूलाई आफन्तका रूपमा स्वीकार गरेका कारण माक्पाहरूको 
जीविका व्यवस्थापन सहज भएको छ । 

विवाहका अवसर र रणनीतिमा परिवर्तन आउँदै गर्दा कुल परिवारमा बुहारी भित्र्याउने 
“पोइला घर” वा ससुरालीमा ज्वाइँ भित्र्याउने “जोइला घर” विवाह प्रणाली बदलिएर नयाँ 
ढाँचाको एकल गृहस्थ “नौला घर” निर्माणमा रूपान्तरण हुँदै पनि छ । यी विविध विषय 
भोलिका लागि अनुसन्धानका नवीन खुराक बन्न सक्छन् । यसै गरी माक्पा समूहको भोट 
बैंक उपयोग गर्न स्थानीय राजनीतिक दलका रणनीतिहरू कस्ता हुँदैछन् भन्नेबारे भविष्यका 
बहुदलीय सहभागिताका आम निर्वाचन अभ्यासहरू राजनीतिक समाजशास्त्रको अध्ययनको 
विषय बन्न सक्छ । 

